
ABSTRAK 

Seni berzanji merupakan salah sebuah seni warisan bangsa yang kian dilupakan 

terutamanya dalam kalangan golongan muda. Jika dibiarkan, dibimbangi perkara ini 

akan memberi impak dari segi kelestariannya. Kajian yang dijalankan ini bertujuan 

untuk membangun kurikulum asas seni berzanji untuk institusi pengajian tinggi. Kajian 

ini telah melibatkan kaedah pengumpulan data melalui temubual tiga orang pakar dalam 

seni berzanji dan juga melalui kajian pustaka bagi mengenalpasti isi kandungan, aspek 

teknik dan juga estetik asas seni berzanji dalam transmisinya secara tradisional. Data 

kajian ini telah disusun ke dalam Reka Bentuk Kurikulum (RK) dan Rancangan 

Instruksional (RI) seperti yang telah digariskan oleh Bahagian Pembangunan 

Akademik dan Qualiti (BPAQ) Universiti Pendidikan Sultan Idris (UPSI). Dapatan 

yang diperolehi melalui kajian ini adalah berkenaan sejarah dan latar belakang seni 

berzanji, fungsi, pengetahuan teknikal, kaedah pengajaran dan pembelajaran, petua dan 

kaedah penilaian seni berzanji. Kurikulum yang dibangunkan ini boleh digunakan 

dimana-mana institusi pengajian tinggi khususnya pengajaran asas seni berzanji. 

Diharapkan usaha ini akan memberi impak yang positif terhadap kelestarian seni 

berzanji pada masa akan datang. 

DEVELOP THE BASIC CURRICULUM FOR THE ART OF BERZANJI FOR 

HIGHER INSTITUTIONS 

 

ABSTRACT 

The art of berzanji is one of the nation heritage art that is increasingly forgotten, 

remarkably among the younger generation. The sustainability of the art of berzanji is 

jeopardised if the said nation heritage art being left ignored. This study aims to develop 

the basic curriculum for the art of berzanji for higher learning institutions. Data 

collection for this study were gathered through interviews with three experts in the art 

of berzanji. In addition, data were also collected through library research to identify the 

content, technical aspects, and the basic aesthetics of berzanji in a traditional 

transmission. The data of this study was integrated into the Curriculum Design and 

Instructional Plan outlined by the Academic Development and Quality Division 

(BPAQ) of Universiti Pendidikan Sultan Idris (UPSI).  The findings in this study are 

history and background of arts of berzanji, function, technical knowledge, teaching and 

learning method, tips and the art of berzanji evaluation method. The developed 

curriculum can be utilised in any higher learning institutions, especially in the basic 

teaching of the art of berzanji. This study aspires to give a positive impact on the 

sustainability of the art of berzanji in the future. 

PENGENALAN 

 

 

 

1.0 Pendahuluan 

Masyarakat Melayu khususnya di Malaysia sangat terkenal dengan kepelbagaian seni 

budaya dan warisan. Budaya dapat diertikan sebagai ringkasan atau kegiatan simbolis yang 

terarah, ianya dilakukan bersama-sama oleh ahli masyarakat dan dapat dipelajari dan 

disalurkan kepada semua anggota masyarakat. Budaya juga dapat digunakan oleh sesebuah 

kelompok masyarakat pada waktu dan tempat tertentu (Hasyim, 2016). A. Aziz Deraman 

dalam Shaliza (2015) menyatakan budaya dapat didefinisikan sebagai suatu pemikiran dan 

amalan kelompok masyarakat atau bangsa yang meliputi keseluruhan aspek kehidupan dan 

mempengaruhi cara hidup. 

Kebudayaan dalam sesuatu kaum tidak boleh terlepas daripada unsur kesenian. 

Abdullah Yusof, Syaimak Ismail, Amidah Jalani & Nabilah Mohd Razif (2011), 

menyatakan bahawa kesenian dapat difahami sebagai satu hasil ciptaan manusia dan 

mempunyai nilai estetika dalam komposisi, eksperesi, dan memiliki hiasan yang menonjol 

atau dominan serta seringkali diambil kira aspek kegunaannya. Abdullah Yusof juga 

mengklasifikasikan seni kepada dua bentuk, iaitu seni halus atau seni utama dan seni kecil 

yang menekankan aspek kegunaan. Seterusnya Abdullah Yusof et al., (2011) turut 

menyatakan seni dalam masyarakat Melayu umumnya dapat diketagorikan kepada seni 

khat, seni ukir, seni bina, seni tekstil, seni tembikar, seni tari, seni silat dan seni muzik. 

 

Menurut Mohamed Ghouse Nasuruddin (2003) kesenian dalam masyarakat Melayu 

tidak boleh lari daripada pengaruh luar rumpun, seperti Timur Tengah, India dan China. 

Antara pengaruh luar yang jelas terlihat adalah pengaruh Islam yang kebanyakannya 

berasal daripada negara timur tengah, sebagai contoh Zapin, Ghazal, Dhabus, dan Hadrah. 

Seni suara atau seni vokal juga merupakan salah satu cabang daripada kesenian Islam yang 

mempengaruhi kesenian muzik tradisional masyarakat Melayu. Antara seni suara yang 

jelas kelihatan dalam kesenian Islam ialah seni berzanji.  

1.1 Latar belakang kajian 

Berzanji merupakan salah satu daripada 12 genre puisi Melayu tradisional yang tergolong 

dalam genre dikir dan zikir (Baharom, 2007). Puisi dalam Berzanji merupakan himpunan 

karangan yang meriwayatkan kehidupan Nabi Muhammad s.a.w dan sering dibacakan 

secara berlagu. Puisi Berzanji ini dibahagikan kepada beberapa bahagian puisi yang disebut 

sebagai rawi. Nama sebenar pengarang kitab Maulid Berzanji ini adalah Sayyid Jaafar Bin 

Hassan dan kitab ini telah diamalkan sejak zaman kerajaan Abbasiyah ketika pemerintahan 

Harun al-Rashid. Menurut Muh. Hamka (2016), nama asal kitab berzanji ini adalah “Iqd 

al- Jawahir” yang bermaksud “kalung permata”. Perkataan berzanji itu sendiri telah 

diambil daripada nama kampung asal penulis iaitu Berzanj dalam wilayah Kurdistan, Iraq 

(Muhammad Fuad al-Maliki, 2009).  

 

Kitab berzanji yang digunakan dalam masyarakat melayu mengandungi  18 rawi 

atau syair dan setiap rawi akan menceritakan babak baru sirah Rasulullah s.a.w. Terdapat 

tiga ratus lima puluh empat untaian rangkap atau ayat dalam kitab berzanji dan dari sudut 

keindahan bahasa, bunyi rima akhir “ah” dan “yah” dijadikan tema asas bagi keseluruhan 

ayat secara berselang seli (Ahmad Mujahid, 2012). Kenyataan ini disokong oleh  Abdul 

Basit (2015), kitab berzanji ini menceritakan dan merungkai sejarah hidup Nabi 

Muhammad s.a.w yang menyebut mengenai keturunan, perkembangan kehidupan sejak 

zaman kanak-kanak sehinggalah dilantik menjadi Rasul. 

Dari segi bacaan berzanji, menurut Ahmad Mujahid (2012) bacaan berzanji ini 

sesuai dilagukan dengan lagu atau tarannum sepertimana seni tarannum al-Quran. Antara 

lagu yang sering diguna oleh pembaca berzanji adalah seperti tarannum Bayati, Ras, Sikah, 

Rakbi dan Nahwand. Tarannum Sikah dan Ras dilihat lebih dominan untuk digunapakai 

oleh pembaca ketika mengalunkan bacaan berzanji. Kenyataan ini disokong melalui kajian 

Hashim Ashari (2012), beliau menyatakan lagu yang sering diguna adalah lagu atau 

tarannum Ras dan lagu Sikah. 

 

Suatu masa dahulu seni berzanji ini sering diamalkan oleh masyarakat Melayu 

Islam di Malaysia dalam majlis-majlis tertentu seperti Maulidur Rasul, menyambut 

kelahiran, perkahwinan, berkhatan dan sebagainya. Namun demikian, kini kesenian 

berzanji tidak lagi popular. Hanya segelintir masyarakat Melayu sahaja yang masih 

mengamalkan dan berpengetahuan dalam kesenian berzanji ini. Oleh itu, dirasakan penting 

untuk kita mencari satu alternatif, agar tradisi Melayu Islam ini dapat dilestarikan. 

 

Salah satu cara untuk melestarikan seni berzanji ini adalah dengan membawa seni 

warisan bangsa ini kedalam dunia pendidikan formal. Dadang (2016) menyatakan bahawa, 

nilai kearifan atau kepintaran tradisional tempatan akan dihargai jika nilai kepintaran itu 

diperkenalkan dengan baik. Justeru itu, salah satu cara terbaik untuk memperkenalkan 

kesenian berzanji khususnya bagi golongan muda masa kini dan bagi menjamin 

kelestariannya adalah melalui dunia pendidikan formal. Kenyataan ini turut disokong oleh 

Dadang dalam penulisannya bahawa dalam menjamin kelestarian muzik tradisional 

sesuatu budaya adalah melalui proses pendidikan di sekolah. 

 

Masa depan bangsa terletak di tangan generasi muda, begitu juga budaya dan 

warisan. Semua ini tidak boleh terlepas daripada pendidikan yang dikecapi anak-anak 

sekarang. Setiap segi pembelajaran disekolah akan ditentukan melalui kurikulum. Menurut 

S. Nasution (1994), menyatakan barang siapa yang menguasi kurikulum merekalah yang 

akan memegang nasib sesuatu bangsa. Tambahnya lagi kurikulum merupakan alat yang 

penting dalam berkembangan sesuatu bangsa. Mohd Salleh lebar telah memberi beberapa 

pendefinisian pakar tentang kurikulum, Egan (1978) mendefinisi kurikulum sebagai isi 

kandungan untuk dipelajari dan diperluaskan untuk memasuki konsep kaedah atau 

metodologi pengajaran. Manakala tambahnya lagi, menurut Abdullah Mohd Noor dan 

Ahmad Jasni (1992) pula, mereka telah mendefinisikan kurikulum sebagai semua 

pengalaman pembelajaran yang diorganisasikan untuk pelajar-pelajar pada setiap institusi 

pendidikan. 

 

Justeru itu, kajian ini secara khususnya adalah untuk membangun kurikulum asas 

seni berzanji untuk institusi pengajian tinggi, diharapkan usaha ini dapat menjadi salah satu 

cara untuk membawa kesenian ini ke dalam institusi pendidikan formal dan sekaligus 

kelestarian seni berzanji ini dapat dikekalkan dan diperturunkan kepada generasi yang akan 

datang. Shahril Fadzly (2014) menyatakan bahawa jika dibiarkan muzik tradisional ini 

tanpa pemartabatan dengan pendokumentasian seperti penulisan ilmiah dan bahan-bahan 

rujukan, tidak mustahil muzik warisan bangsa ini akan pupus dan generasi akan datang 

tidak lagi mengenali muzik warisan mereka sendiri. 

 

1.2 Pernyataan Masalah 

Usaha untuk membawa kesenian berzanji ini kedalam dunia institusi pengajian tinggi 

bukanlah satu perkara yang boleh dipandang remeh, dalam membangun sebuah kurikulum 

asas seni berzanji untuk institusi pengajian tinggi mempunyai pelbagai masalah dan 

cabaran yang mesti diatasi, pelbagai aspek perlu diambil kira agar usaha ini dapat 

direalisasikan dengan jayanya. 

 

 Permasalahan utama dalam kajian ini adalah untuk mencari apakah kandungan 

untuk dimuatkan kedalam kurikulum asas seni berzanji untuk institusi pengajian tinggi? 

Hal ini kerana, kesenian berzanji tidak memiliki satu pendokumentasian yang jelas kerana 

seni berzanji diperturunkan secara lisan dari individu lain tanpa struktur dan organisasi dan 

kurikulum yang jelas. Menurut Osman (2003), kebanyakan rujukan tentang teknik 

nyanyian lebih kepada berbentuk penulisan barat dan teknik nyanyian Barat. Manakala 

rujukan vokal bagi nyanyian bukan klasikal tetap ada, namun rujukannya sangatlah terhad. 

 

 Permasalahan kedua yang dihadapi adalah bagaimana struktur kandungan 

kurikulum bagi pengajaran dan pembelajaran asas seni berzanji untuk institusi pengajian 

tinggi? Kesenian tradisional umumnya tidak memiliki struktur kurikulum yang standard 

berbanding muzik barat yang memiliki bahan rujukan, kurikulum dan selibus sehinggakan 

proses transmisi sesuatu ilmu itu menjadi mudah. Permasalahan ini harus diambil berat 

kerana dalam usaha membawa kesenian berzanji kedalam institusi formal kriteria 

pendidikan formal itu harus dipenuhi, menurut Claudia, Tadaro (1995) pendidikan formal 

satu model pendidikan yang teratur dan berstruktur. Justeru itu, permasalahan ini harus 

diambil perhatian agar ianya dapat dibawa keduani pendidikan formal khasnya isntitusi 

pengajian tinggi. 

 

 Dalam usaha membangun kurikulum asas seni berzanji untuk institusi pengajian 

tinggi permasalahan ketiga adalah apakah pandangan pakar terhadap kurikulum asas seni 

berzanji yang dibangunkan? Penilaian pakar adalah elemen terpenting yang mesti diambail 

kira agar kurikulum yang dibangunkan menjadi satu kurikulum yang baik, releven dan 

sesuai untuk digunakan kedalam institusi pengajian tinggi. Pelbagai penilaian akan dibuat, 

seperti isi kandungan, objektif kajian, cara dan kaedah pengajaran, susun atur isi 

kandungan agar setiap elemen dalam penghasilan kurikulum yang baik dapat diterapkan. 

 

Secara kesimpulannya, segala masalah yang timbul dalam pembangunan 

kurikulum asas seni berzanji untuk institusi pengajian tinggi haruslah didepani dengan 

mencari jalan penyelesaian yang baik. Diharapkan hasil kajian yang dijalankan ini, dapat 

memberi sumbangan yang besar dari segi transmisi pendidikan seni berzanji itu sendiri 

agar seni dapat disampaikan dengan lebih baik dan bersistematik dan mudah untuk 

diperturunkan kepada generasi lain yang akan datang. 

1.3 Tujuan dan Objektif Kajian 

Tujuan kajian yang dicadangkan ini adalah untuk membangunkan kurikulum asas seni 

berzanji untuk institusi pengajian tinggi. Secara khusus objektif kajian yang dicadangkan 

adalah seperti berikut: 

1) Mengenal pasti kandungan bagi kurikulum asas seni berzanji untuk institusi 

pengajian tinggi. 

2) Mengorganisasikan kandungan untuk kurikulum asas seni berzanji yang 

telah dikenal pasti bagi pengajaran dan pembelajaran di institusi pengajian 

tinggi. 

3) Mendapatkan penilaian pakar terhadap kurikulum asas seni berzanji untuk 

institusi pengajian tinggi yang dibangunkan. 

 

1.4 Persoalan Kajian 

Berdasarkan objektif kajian di atas, kajian yang dijalankan ini ingin menjawab persoalan 

seperti berikut:  

1) Apakah kandungan untuk dimuatkan kedalam kurikulum asas seni berzanji 

untuk institusi pengajian tinggi? 

2)         Bagaimanakah struktur kandungan kurikulum bagi pengajaran dan 

pembelajaran asas seni berzanji untuk institusi pengajian tinggi? 

3)        Apakah pandangan pakar terhadap kurikulum asas seni berzanji yang       

dibangunkan? 

1.5 Kerangka Konseptual 

Kerangka konseptual untuk kajian yang dicadangkan adalah seperti yang ditunjukkan 

dalam rajah di bawah: 

 

 

 

 

 

  

 

 

 

 

 

 

 

 

 

   Rajah 1.1. Kerangka konseptual 

Kerangka konseptual diatas merupakan contoh struktur proses transmisi pendidikan seni 

berzanji yang pada asalnya berlaku secara informal. Melalui kajian ini, pengkaji ingin 

membawa kesenian ini kedalam dunia pendidikan formal dengan membangun kurikulum 

asas seni berzanji untuk institusi pengajian tinggi dan menerapkan model kurikulum Taba 

sebagai asas reka bentuk kurikulum yang dibangunkan. 

 

Asas model Taba mempunyai tujuh langkah untuk menyokong peranan utama 

seorang guru. Menurut Ornstein & Hunkin (2014), antara asas model Taba adalah 

diagnosis keperluan (diagnosis of need), Formulasi objektif (formulation of objectives), 

pemilihan kandungan (selection of content), organisasi kandungan (organization of 

content), pemilihan pengalaman pengajaran (selection of learning experiences), organisasi 

aktiviti pembelajaran (organization of learning activities) dan penilaian dan makna 

penilaian (evaluation and means of evaluation) (Norhafezah, et al., 2018). 

 

1.6 Kepentingan kajian 

Kurikulum seni berzanji untuk institusi pengajian tinggi ini dibangunkan untuk membantu 

para pelajar belajar mengenai asas seni bacaan berzanji secara bersistematik. Kurikulum 

ini boleh digunakan sebagai bahan rujukan khususnya untuk menerapkan pembelajaran dan 

pengajaran seni berzanji di institusi pengajian tinggi. Oleh kerana kurikulum asas seni 

berzanji untuk institusi pengajian tinggi tidak pernah dibangunkan, maka kajian yang 

dicadangkan ini sangat membantu dalam proses perlaksanaan pengajaran dan 

pembelajaran vokal Islam di peringkat institusi pengajian tinggi.  

1.7 Batasan kajian 

Kajian ini mempunyai batasan seperti berikut: 

i. Terbatas kepada asas bacaan seni berzanji di Malaysia iaitu pada rawi 1 dan 

tarannum Sikah. 

ii. Data-data yang diperolehi hanya melalui kaedah temubual dan kajian pustaka. 

iii. Hanya tiga pakar sahaja akan digunakan dalam mendapatkan maklumat. 

iv. Konteks kajian berfokus kepada kurikulum peringkat institusi pengajian tinggi. 

 

1.8 Istilah  

 

1.8.1  Berzanji 

Berzanji adalah antara salah satu daripada 12 genre puisi Melayu tradisional, ianya 

merupakan puisi yang tergolong dalam genre dikir dan zikir (Baharom, 2007). 

 

1.8.2  Institusi pengajian tinggi 

Institusi pengajian tinggi menurut Kamus Dewan Edisi Keempat adalah membawa maksud 

Universiti ataupun maktab. 

 

1.8.4  Kurikulum 

Menurut laporan jawatankuasa kabinet mengkaji Dasar Pelajaran (1979), kurikulum 

merupakan satu perancangan pendidikan yang dilaksanakan oleh sekolah atau institusi 

pendidikan untuk mencapai matlamat pendidikan. 

1.9 Penutup 

Dalam bab ini, pengkaji telah memperjelaskan beberapa aspek berkaitan latar belakang 

kajian, pernyataan masalah, tujuan kajian, persoalan kajian, kerangka konseptual, 

kepentingan kajian, batasan kajian serta istilah-istilah yang diguna pakai. Fokus utama 

dalam kajian ini adalah untuk membangun kurikulum asas seni berzanji untuk institusi 

pengajian tinggi dan diharapkan hasil dari kajian ini dapat membantu dalam proses 

pembelajaran dan pengajaran bacaan berzanji di institusi formal khasnya di peringkat 

institusi pengajian tinggi. 

 

 

 

 

 

 

 

  

 

 

 




